
Bugungi kunda taʼlimning mavjud holati va uning rivojlanish darajasi 
murakkabligi va qarama-qarshiliklarga boyligi bilan oʻziga xos ahamiyat kasb 
etmoqda. Taʼlim tizimi oldiga yangidan yangi talablarning qoʻyilayotganligi, 
jumladan, kompetensiyaviy yondashuvning tatbiq etilayotganligi, uning 
mazmuni va fanlarni oʻqitish metodikasini yanada takomillashtirishni talab 
etmoqda. 

Kompetensiyaviy yondashuvning asosiy maqsadi har tomonlama rivojlangan, 
amaliy faoliyat tajribasiga ega boʻlgan ijodiy faol, atrof-muhitga nisbatan ongli 
munosabatda boʻla oladigan, tabiatni sevadigan, uning boyliklarini asrab-
avaylaydigan oʻquvchilarni shakllantirishdan iborat. Ushbu yondashuv doimo 
taʼlim maqsadini aniq belgilashdan boshlab, uning natijalarini baholashgacha 
boʻlgan bosqichlarning har biri, ulardagi hatto mimikani xatti-harakatlar uchun 
ham ijodiy faoliyatni talab etadi va natijada taʼlim jarayonining samaradorligini, 
ilmiyligini, yangi sifat darajasiga koʻtarilganligini belgilab beradi. [6]

Kompetensiyaviy yondashuv doirasida “Tabiiy fanlar” darslarida 
bajariladigan barcha mashqlar bevosita tabiiy muhit bilan bogʻliq boʻlishi 
mumkin. Mazkur darslarda oʻquvchilarda fanga oid kompetensiyalar 
bilan bir qatorda tayanch kompetensiyalarni hosil qilish uchun fanlararo 
aloqadorlikni taʼminlovchi hamda integratsiya prinsipi asosida tanlanadigan 

topshiriqlar, oʻquv vaziyatlari, matnlar, illyustratsiyalar, didaktik oʻyinlar, 
koʻrgazmali vositalar ham muhim ahamiyatga ega. “Tabiiy fanlar” darslarida 
kompetensiyaviy yondashuvni tatbiq qilish kelajakda yosh avlodni atrof-muhit 
ekologiyasini asrashga oʻrgatish, qishloq xoʻjaligi va sanoatning muayyan 
turlarida faoliyat koʻrsatishga yoʻnaltirish uchun ham muhim ahamiyatga ega. 
Chunki yer, yer osti boyliklari, suv, oʻsimlik va hayvonot dunyosi hamda boshqa 
tabiiy zaxiralardan oqilona foydalanish [1; 5-modda], mol-mulk, moddiy va 
madaniy boyliklarni asrash [2; 48-modda], tabiiy boyliklarni koʻpaytirish, 
tabiatni asrab-avaylash [3], unga nisbatan qadriyati munosabatda boʻlish, 
kelajakda uning boyliklarini koʻpaytirish va avaylab-asrashga yoʻnaltirilgan 
ijodiy faoliyat tajribasini shakllantirish imkonini beradi. Shu bilan bir qatorda, 
tabiat: yer, suv, oʻsimlik va jonivorlar olami oʻquvchi-yoshlar uchun ilhom 
va ijod manbai hisoblanadi. Ularda kreativ tafakkurni shakllantirishda tabiat 
goʻzalliklaridan zavqlanish, uning sir-asrorlaridan xabardor boʻlish muhim 
ahamiyat kasb etadi. Shu maʼnoda “Tabiiy fanlar” darslarida oʻquvchilar bilan 
amalga oshiriladigan ijodiy ishlar koʻlamini kengaytirish maqsadga muvofiq. 
Buning uchun ular bilan rasmlar chizish, gullar va daraxtlarni parvarishlash, 
qushlarni eʼzozlash, oʻsimliklardan turli buyumlar yasash, jonli burchaklar 
tashkil etish kabi mashqlarni tez-tez oʻtkazib turish kutilgan samaradorlikka 
erishish imkonini beradi.

Oʻquvchilarning amaliy tajribalari ular oʻrgangan bilimlar, koʻnikma va 
malakalar bilan bevosita bogʻliq boʻladi. Amaliy tajribaning asosini oʻquvchilar 
tomonidan oʻzlashtirilgan taʼlim mazmuni va hayotiy tajribalar tashkil etadi.

Maʼlumki, taʼlim mazmuni 4 ta muhim tarkibiy qismdan iborat: 
1) oʻquvchilarning bilish faoliyatini rivojlantiruvchi oʻquv materiallari 

– bilimlar; 2) faoliyat usullarini amalga oshirish imkonini beradigan 
faoliyat usullari – mashqlar; 3) ijodiy faoliyat tajribasini amalga oshirishga 
koʻmaklashadigan topshiriqlar; 4) his-tuygʻu, qadriyatlarni ifodalash imkonini 
beradigan ijodiy faoliyat natijalari. Taʼlim mazmunining ushbu tarkibiy qismlari 
oʻquvchilarda “bilish”, “amalga oshirish”, “intilish”, “yaratish” layoqatini 
amalga oshirishga xizmat qiladi.

Ijtimoiy tajribaning yuqorida koʻrsatib oʻtilgan tarkibiy qismlarini 
oʻzlashtirish oʻquvchilarda oʻquv, madaniy kompetensiyalarni namoyon qilish 
imkonini beradi. Tayanch va fanga oid kompetensiyalar boshlangʻich sinf 
oʻquvchilarining amaliy faoliyat koʻrsatish tajribalarini kengaytiradi. Mazkur 
tajribalar “Tabiiy fanlar”ga oid bilimlarni oʻzlashtirish va amaliy faoliyatda 
qoʻllash natijasida takomillashadi.

 “Tabiiy fanlar” darslarida kompetensiyaviy yondashuvni tatbiq etish 
oʻquvchilarning muvaffaqiyatli rivojlanishlarini taʼminlaydi. Bu jarayonda 
oʻquvchilar fanga oid nazariy bilimlar va kompetensiyalarni egallash bilan bir 
qatorda, ulardan hayotiy vaziyatlarda foydalana olish layoqatini egallaydilar. 
Fanga oid kompetensiyalar “Tabiiy fanlar” darslarida egallangan bilim, 
koʻnikma va malakalarni tanish va notanish vaziyatlarda qoʻllashlari uchun 
qulaylik yaratadi.

Kompetensiyaviy yondashuv doirasida oʻquvchilar “Tabiiy fanlar” 
darslarida aniq bilim, koʻnikma va malakalarni oʻzlashtiribgina qolmasdan, 
balki tabiat va inson oʻrtasidagi munosabatlar bilan bogʻliq boʻlgan amaliy 
faoliyat tajribalarini ham bosqichma-bosqich egallaydilar.

Biz quyida tabiiy-ilmiy bilimlarni oʻrganish jarayonida boshlangʻich sinf 
oʻquvchilarida hosil qilinadigan kompetensiyalarning tavsifi, oʻquvchilarda 
shaxsiy tajribani hosil qilishdagi imkoniyatlarini koʻrsatishga harakat qildik:

1. “Tabiiy fanlar” va boshqa fanlar orasidagi aloqadorlik asosida 
shakllantiriladigan kompetensiyalar. Bu kompetensiyalar boshlangʻich sinf 
oʻquvchilarida “Tabiiy fanlar” darslarida tabiiy-ilmiy bilimlarni oʻzlashtirish 
orqali shakllanadi. Mavjud yondashuvlarga tayangan holda tabiiy-ilmiy 
bilimlar mazmunini tanlash, ularni hayotda qoʻllash imkonini beradigan, 
oʻquvchilarda atrof-olam haqidagi tasavvurni hosil qiladigan, uni bilish hamda 
amaliy faoliyatda qoʻllash jarayoniga kompetensiyaviy yondashuvni tatbiq 
etish nuqtayi nazaridan yondashildi. Tabiiy-ilmiy bilimlar boshlangʻich sinf 
oʻquvchilari faoliyatining eng zarur qismi hisoblanadi. Tabiiy-ilmiy bilimlarni 
oʻzlashtirishga qaratilgan har qanday faoliyat atrof-olamni oʻzgartirish va uni 
ijodiy anglashga qaratiladi. Tabiiy-ilmiy bilimlar oʻquvchilarda atrof-olam 
haqidagi aniq tasavvurni hosil qilish bilan bir qatorda, faoliyat usullarini 
amalga oshirish va ijod qilish vositasi sifatida ham xizmat qiladi. Tabiiy-ilmiy 
bilimlarni bilish faoliyati bilan bogʻliq tajribalar ularda olamni anglash va uni 
ijodiy oʻzlashtirishga boʻlgan qiziqishning rivojlanishiga xizmat qiladi. Bu 
jarayonda oʻquvchilarda atrof-olamni anglashga nisbatan qiziqish vujudga 
keladi. Natijada ular yetishmagan maʼlumotlarni faol izlashga kirishadilar.

Oʻquvchilarda atrof-olamga nisbatan qiziqish fanga oid bilimlarni faol 
qoʻllash koʻnikmalarining shakllanganligida namoyon boʻladi. Tabiiy-ilmiy 
bilimlarga qadriyat sifatida yondashish, olamni bilish va anglash vositasi 
sifatida munosabatda boʻlish tajribasini shakllantiradi. Bunda oʻquvchilar 
oʻquv jarayonining maqsadi atrof-olam bilan bogʻliq hodisalarni oʻrganish va 
oʻz faoliyatida qoʻllashdan iborat ekanligini bilib oladilar.

Boshlangʻich sinfda oʻrganiladigan tabiiy-ilmiy bilimlar oʻquvchilarni 
olamni yaxlit idrok etishga undaydi. Buning natijasida oʻquvchilarda tabiiy-
ilmiy bilimlarni oʻzlashtirishga nisbatan individual yondashuv va hissiy-
qadriyatli faoliyat tajribasi hosil boʻladi. Atrof-olamga moslashish uchun 
oʻquvchilar taʼlimning ilk bosqichlaridan boshlab, mustaqil harakatlanish, 
tabiat bilan ongli muloqot oʻrnatish, tabiat hodisalarining mazmun-mohiyatini 
toʻgʻri anglash layoqatiga ega boʻlishlari lozim.

Tabiiy-ilmiy bilimlar darslikdagi oʻquv materiallari, illyustratsiyalar, 
topshiriqlar va audio-video vizual vositalar orqali oʻquvchilarga taqdim 
etiladi. Ushbu jarayonda tabiatdagi ranglarni aniq ifodalash hodisalarni toʻliq 
tavsiflash, oʻquvchilarda tabiatga nisbatan toʻgʻri munosabat va aniq tasavvurni 
shakllantirish uchun muhim ahamiyatga ega. Tabiiy-ilmiy bilimlarni qamrab 
olgan oʻquv materiallarida fanlararo aloqadorlik ham taʼminlanishi kerak.

2. Fanlararo aloqadorlik asosida shakllanadigan tayanch kompetensiyalar.
Boshlangʻich sinf oʻquvchilari atrof-olamni chuqur oʻzlashtirishlari uchun 

tabiiy-ilmiy bilimlarning fanlararo aloqadorlik asosida ifodalanishi ham juda 
muhimdir. Bu usul yordamida ular koʻproq tabiiy-ilmiy bilimlarga va ular 
yordamida shakllanadigan faoliyat tajribasiga ega boʻladilar.

Maʼlum faoliyat usullarini amalga oshirish tajribasini orttirish bilimlar orqali 
egallangan faoliyat usullarini qayta-qayta, takror bajarishni talab qiladi va bu 
jarayonda ushbu bilimlar koʻnikma, malaka va kompetensiyalarga aylanadi. 
Taʼlim mazmuniga faoliyat usullari, asosan, faoliyatni takrorlashga qaratilgan 
vazifalar – muayyan harakatlarni yangilash va takrorlash boʻyicha topshiriqlar 
shaklida kiritiladi.

Boshlangʻich sinf oʻquvchilarida tabiiy-ilmiy bilimlarni oʻrganish natijasida 
hosil boʻlgan kompetensiyalar maʼlum faoliyat usullarini oʻzlashtirish 
orqali mustahkamlanadi. Ular oʻz ichiga belgilangan meʼyorlarni bajarish, 
faoliyat qoidalariga amal qilish, umumiy koʻnikma va malakalar tizimi, 
tashqi hamda ichki koʻnikma va malakalarni bajarishga tayyorlikni qamrab 
oladi. Integratsiyalashgan koʻnikma va malakalarni shakllantirish orqali 
oʻquvchilarning taʼlim mazmunini samarali oʻzlashtirishlari taʼminlanadi 
hamda hozirda va kelajakda uzluksiz mustaqil taʼlim olishlari uchun sharoit 
yaratiladi. Bu esa ularni istiqbolda uzluksiz tarzda mustaqil bilim olishga 
ragʻbatlantiradi.

3. Tabiat bilan bogʻliq ijodkorlik sohasidagi tayanch kompetensiyalar.
Boshlangʻich sinf oʻquvchisi taʼlim jarayonida faqat qayta-qayta 

takrorlanuvchi vazifalarga emas, balki vujudga kelgan yangi muammolarga 
ham yechim topishi nazarda tutiladi. Bunday muammolarni yechish jarayonida 

istiqbolda amalga oshiriladigan faoliyat usullarini oʻzlashtirish, ularni yangi 
vaziyatlarga koʻchirish, yaʼni ijodiy faoliyat tajribasi hosil qilinib, u oʻquvchilarni 
atrof-olamni estetik idrok etishni nazarda tutadi. Ushbu tajriba oʻquvchilarning 
tabiatni estetik idrok etish bilan bogʻliq faoliyatlari, tajribalarida namoyon 
boʻladi. Taʼlim mazmuniga ijodiy faoliyat tajribasi, asosan, matnga doir ijodiy 
topshiriqlar shaklida kiritiladi.

Ijodiy faoliyat usullari tabiat bilan muloqot asosida oʻzlashtiriladi. Buning 
uchun oʻquvchilarni “Tabiiy fanlar” darslarida atrof-muhitni anglashga jalb 
etish, ularning ekologik didi va tafakkurini shakllantirish talab qilinadi.

Ijodiy faoliyat tajribasi moddiy borliqni estetik idrok etish mahsuli 
boʻlib, u sinfdagi barcha oʻquvchilarda bir vaqtning oʻzida shakllanmaydi. 
Kompetensiyaviy yondashuvning asosiy xususiyatlaridan biri, shaxsning 
amaliy faoliyat tajribasiga ega boʻlishini taʼminlashdan iborat.

Tabiiy-ilmiy bilimlarni kompetensiyaviy yondashuv asosida oʻrgatishda 
“Tabiiy fanlar” darslarida tashkil etiladigan muammoli vazifalar muhim 
ahamiyatga ega. Bunday vazifalarni yechish jarayonida oʻquvchilar qoʻyilgan 
muammolarni yechish tajribasini oʻzlashtirishlari lozim. Bundan koʻzlangan 
asosiy maqsad oʻzlashtirilgan bilimlarni oʻzining shaxsiy tajribasida qoʻllab, 
amaliy faoliyatiga singdirishdan iborat.

“Tabiiy fanlar” darslarida oʻquvchilarning amaliy koʻnikmalarini 
takomillashtirish maqsadida muammoli hamda evristika xarakterdagi 
topshiriqlarga alohida oʻrin ajratish lozim. Mazkur darslarda oʻquvchilarga 
“Qushlar bizning doʻstimiz”, “Yurtim tabiatini sevaman”, “Oʻsimliklar – toza 
hayot manbai” mavzularida referatlar yozdirish, bahs-munozara daqiqalarini 
tashkil etish mumkin.

Boshlangʻich sinf oʻquvchilarida quyidagi kompetensiyaviy koʻnikmalarni 
shakllantirish taqozo etiladi:

–– yangi tushuncha, belgi-xususiyatlar, maʼlum tushunchaning yangi 
mohiyati, yangi harakat usuli, yangi aloqalarning aks etishi;

–– oʻzaro bir-birini inkor qiluvchi dalillar, didaktik vazifalar, savol yoki 
koʻrgazmalilik asosida qurilgan va bayon etilgan oʻquv materiali 
tarkibidagi maʼlum tushunchalar hamda yangi bilimlar oʻrtasida qarama-
qarshiliklarning ifodalanishi;

–– oʻquv materialining didaktik talablar asosida tanlanishi kabilar.
4. Tabiiy-ilmiy bilimlarga oid his-tuygʻular va qadriyatlar sohasidagi tayanch 

kompetensiyalar.
Oʻquvchilarning atrof-olamga nisbatan hissiy-qadriyati munosabati tabiat 

goʻzalliklaridan zavqlanish, uni ijodiy-estetik oʻzlashtirishga undaydi. Ushbu 

ehtiyojni qondirish maqsadida “Tabiiy fanlar” darslarida oʻquvchilarning 
his-tuygʻulariga ijobiy taʼsir koʻrsatadigan, ularda ijodiy faoliyat tajribasini 
kengaytirishga yoʻnaltirilgan oʻquv materiallari, mashq va topshiriqlar 
tizimidan foydalanish maqsadga muvofiq hisoblanadi. Shaxsiy emotsional 
kompetentlik oʻquvchilarning kundalik xatti-harakatlari, amaliy topshiriqlar 
ustida ishlashlari, oʻquv materiallarini ijodiy oʻzlashtirishlari, oʻzlashtirilgan 
tabiiy-ilmiy bilimlarni kundalik amaliy faoliyatlarida muvaffaqiyatli qoʻllay 
olishlarida namoyon boʻladi. Shunga koʻra, “Tabiiy fanlar” darslarida 
oʻquvchilar uchun zarur hisoblangan, hayotiy faoliyatlarida muntazam 
tayaniladigan qadriyatlarni oʻquv materiallari yordamida taqdim etish taqozo 
etiladi. Shuningdek, oʻquvchilarda atrof-muhit bilan bogʻliq maqsadli tarzda 
taqdim etiladigan qadriyatlar tizimini amaliyotga yoʻnaltirish muhimdir.

Tabiat hodisalarini emotsional baholash faoliyatining mazmuni oʻquv 
materiallari doirasida oʻquvchilarning his-tuygʻulariga ijobiy taʼsir koʻrsatishga 
yoʻnaltirilgan matnlar, atrof-olamni tasvirlashga bagʻishlangan monologik 
yoki dialog xarakteridagi nutqning ifodaviyligi, atrof-olamning jozibadorligini 
oʻzida mujassamlashtirgan illyustratsiyalar, qadriyatlar tizimini belgilashga 
yoʻnaltirilgan topshiriqlar darsliklar va oʻquv qoʻllanmalari mazmuniga 
singdiriladi.

Oʻquvchilarning his-tuygʻulari va oʻzlarini oʻrab turgan atrof-olamga 
nisbatan munosabatlari, asosan, koʻrgazmali xarakterdagi oʻquv materiallari 
yordamida boyitiladi. Oʻquvchilarda tabiatga nisbatan ehtiyotkorona 
munosabatda boʻlishga oid axloq-odob meʼyorlari ham “Tabiiy fanlar” 
darslarida oʻquv materiallari tarkibida oʻquvchilarga taqdim etiladi. Tabiatga 
nisbatan ehtiyotkorona munosabat oʻquvchilarning kundalik faoliyatida amal 
qiladigan asosiy mezonga aylangandagina kompetensiya darajasida shakllanadi.

Kompetensiyaviy yondashuvga asoslangan holda “Tabiiy fanlar” darslarida 
oʻquvchilarda hissiy-qadriyati munosabat tajribasini shakllantirish oʻquv 
materiallarini adaptiv tarzda strukturalarga nisbatan innovatsion yondashuvni 
talab qilmoqda. Shu asosda boshlangʻich sinf oʻquvchilarida shakllantiriladigan 
emotsional-qadriyati faoliyat tajribasining ayrim jihatlarini rivojlantirish 
imkoniyati vujudga keladi:

–– oʻquv materialining qadriyatlarni taqdim etishga yoʻnaltirilgan mazmuni 
taʼlim oluvchilarning tabiat va atrof-olamga oid real dunyoqarashi, u 
bilan bogʻliq qadriyatlarni anglashi, maqsadli xatti-harakatlarni bajarishi, 
turli nuqtayi nazarlardan maqbulini tanlay olishi, oʻz faoliyati natijasini 
oldindan koʻra olishi, turli voqea-hodisalarni, oʻzi va oʻzgalarning 
bayonotlari, xatti-harakatlarini baholay olishi, shaxsiy kompetensiyalari 

chegarasini tushunishi, hayotiy hodisalarga oʻz munosabatini bildira 
olishi, yaʼni mustaqil tanlovni amalga oshirishini taʼminlash;

–– umummadaniy jihat: tabiat boyliklariga nisbatan qadriyati munosabatda 
boʻlish; oʻquvchilarning boʻsh vaqtini tabiatdan zavqlanishga undash 
maqsadida samarali tashkil etish va boshqalar;

–– tabiat bilan samarali muloqot oʻrnatish: tabiat va inson oʻrtasidagi 
munosabat qoidalarini bilish, tabiat qoʻynida oʻtkaziladigan taʼlim-
tarbiyaviy tadbirlarda guruhda ishlash koʻnikmasiga ega boʻlish, tabiatga 
nisabatn salbiy xatti-harakatlarni nazorat qilish va bartaraf etish, oʻzini 
tabiiy borliqning bir qismi deb bilish va boshqalar;

–– ijtimoiy-madaniy jihat: tabiiy boyliklarni isteʼmol qilishda muayyan 
meʼyorlarga asoslanish, tabiat qoʻynida harakat qilganda sogʻlom 
turmush tarzi qoidalariga amal qilish, mehnat va oilaviy farovonlikni 
taʼminlashda tabiat va atrof-muhit imkoniyatlaridan foydalanish, tabiatni 
eʼzozlash fuqarolik burchi ekanligini anglab yetish;

–– shaxsning tabiat bilan aloqadorlikda oʻz-oʻzini rivojlantirish jihati: oʻzini 
jismoniy, maʼnaviy, intellektual rivojlantirish usullarini oʻzlashtirish [4; 
19-b.], zaruriy shaxsiy sifatlarni rivojlantirish va sogʻlom turmush tarzi 
meʼyorlariga rioya qilish, oʻzini chegaralash layoqatini, tashqi sharoitlarga 
nisbatan mustaqil pozitsiyani egallash layoqatini rivojlantirish [5].

Emotsional-qadriyatlar sohasidagi kompetensiyalarni shakllantirish usuli 
tabiat bilan yuzma-yuz boʻlganda kechinmalarni muvofiqlashtirishdan iborat. 
Kechinma tabiatni qadriyat sifatida qabul qilinishini ifodalaydi. Emotsional 
kechinmalar tajribasi namoyon boʻlishining asosiy sababi sifatida tabiat va 
uning hodisalariga nisbatan qiziqishning vujudga kelishini koʻrsatish mumkin.

Emotsional-qadriyatlar sohasidagi kompetentlik mazmuni bolaning his-
tuygʻulari, uning qadriyatlari tizimiga kirgan muayyan tabiiy hodisalarga 
yoʻnaltirilganligini asoslovchi ehtiyojlaridan tashkil topadi.

Mazkur kompetentlik mazmunining oʻziga xosligi tabiat va uning 
hodisalariga nisbatan his-tuygʻularning boyligi va jadal rivojlanishida namoyon 
boʻladi. Ushbu kompetensiyalar oʻquvchi ehtiyojlarining uzluksiz rivojlanishini 
taʼminlaydi, uni tabiat hodisalari bilan bogʻliq faoliyat shakllarini amalga 
oshirishga undaydi. Tabiat hodisalariga nisbatan subyektiv munosabatini 
tartibga soladi. Shaxsni atrof-muhit bilan bogʻliq faoliyatga yoʻnaltiradi, 
“Tabiiy fanlar” darslarida oʻquv materiallarining faol oʻzlashtirilishiga sharoit 
yaratadi.

РEЗЮМE

Mazkur maqolada boshlangʻich sinf oʻquvchilariga tabiiy-ilmiy bilimlarni oʻrgatish, ushbu jarayonda 
hosil qilinadigan kompetensiyalar va ularning tavsifi, oʻquvchilarda shaxsiy tajribani hosil qilishdagi 
imkoniyatlari atroflicha tahlil qilingan.

РEЗЮМE
В данной стате подробно анализируется преподавание естественно-научных знаний младшим 

школникам, сформированные в этом процессе компетенсии и их описание, возможности создания 
личного опыта у учащихся.

SUMMARY
This article analyzes in detail the teaching of natural science knowledge to younger students, the 

competencies formed in this process and their description, the possibility of creating personal experience 
for students.


